
 Respublikamizda ohirgi yillarda nogironligi bor bolalarga ham boshqa bolalar 

kabi teng imkoniyat va sharoit yaratish, ularning barcha huquqlarini ta’minlash о‘ta 

muhim masala ekanligi ta’kidlanib kelinadi. Xususan, 2020 yil 19 noyabr kuni 

“Zamin” Xalqaro jamoat fondi Vasiylik kengashi raisi Ziroat Mirziyoyeva 

«Bolalarning ta’lim olish huquqlari: pandemiya davrida dolzarbligi, uzluksizligi va 

innovatsiyalar» mavzusidagi xalqaro veb-forumda qatnashib nogironlik endilikda 

tibbiy masala emas, balki birinchi navbatda inson huquqlari masalasi deya qonuniy 

e’tirof etilganligi va nogironligi bо‘lgan bolalar uchun tо‘siqlardan holi va inklyuziv 

muhitini yaratish orqali ularning tо‘liq va sifatli ta’lim olishini ta’minlash - bola 

huquqlarini amalga oshirishning samarali shakllaridan biri hisoblanishini ta’kidladilar. 

“Shu о‘rinda nogironligi bо‘lgan bolalarni jamiyatimizning barcha jabhalariga 

qо‘shish, ular barcha bilan teng bо‘lishi va о‘z о‘rinlarini topishi uchun shart-sharoitlar 

yaratib berish “Zamin” xalqaro jamoat fondining asosiy maqsad va vazifalaridan biri 

ekanligini alohida ta’kidlamoqchiman. Har bir bola noyob va о‘ziga xosdir. Bolalar har 

xil bо‘lganligi bilan ularning huquqlari teng bо‘lishi lozim. Shu sababli, ta’lim 

jarayonlarida har bir bola uchun individual yondashuvni topish, hech bir о‘g‘il va qizni 

e’tibordan chetda qoldirmaslik zarur!”, dedi Ziroat Mirziyoyeva. Darhaqiqat, bolalar 

ta’lim jarayoni, ayniqsa nogironligi bо‘lgan bolalarning ma’naviy tarbiyasiga alohida 

yondoshuv talab etiladi. Nogironligi bor bolalarni alohida e’tibor bilan 

tarbiyalashni avvalo oiladan boshlash  zarur. Ertak kitob о‘qib berish, she’r 

yodlash, maqollar aytish va uning ma’nosini tushuntirish, bolalar yoshiga xos 

rasmlarni izohlash, imkoniyatiga qarab ashula ayttirish yoki eshittirish, musiqa 

asboblarini chalishga о‘rgatish kabi vositalardan foydalanish tavsiya etiladi. Shu 

bilan birga, raqsga tushishga qiziqtirish lozim. “Bolalarga musiqa inson hayotining 

tabiiy bо‘lagi ekanligini, bayramlar, tug‘ilgan kunlarda albatta qо‘shiq kuylash, musiqa 

tinglash, raqsga tushish, oilaviy yoki dо‘stlari bilan birga konsertlar tomosha qilish 

haqida gapirish musiqiy ta’lim-tarbiya berishning asosiy talablari hisoblanadi”. 

Bundan kо‘rinib turibdiki, san’at turlari qatorida raqs san’ati orqali ta’lim-tarbiya 

berish ma’naviy tarbiyaning asosiy bir bо‘g‘ini  hisoblanadi. Chunki, raqsga tushish 

ishtiyoqiga hech qanday yosh yoki ijtimoiy holat tо‘siq bо‘la olmaydi. Raqs 

san’ati bolalarning ham jismoniy, ham aqliy rivojlanishiga katta yordam beradi. 

Raqsni tomosha qilgan yoki uni ijro etgan bolaning ruhiyatiga ijobiy ta’sir 

kо‘rsatish bilan birga hayotga, orzu-havaslariga, kasbga qiziqishi, intilishi 

ortishiga kо‘mak beradi.  

“Raqs san’ati ta’limi bolalarda tasavvur, erkin fikrlash va uni boshqalarga yetkaza 

olish qobiliyatini о‘stiradi, uning faolligini oshirib sezgirlik va ziyrakligini 

shakllantiradi. Buning uchun musiqa rahbari yoki baletmeyster guruhdagi bolalarning 

tabiatiga, jismonan va aqlan sog‘lomligiga e’tibor qaratishi lozim”.   Odatda jismonan 

nosog‘ bо‘lgan bolalarning raqsda tez charchab qolishi kuzatiladi. Harakat bezovtaligi, 

о‘ziga ishonchsizlik, jismoniy charchashlar raqsga kirishishda qiyinchilik tug‘diradi. 

Bunday paytlarda bolalarni toliqtirib qо‘ymaslik uchun ozroq mashq qilganidan sо‘ng 

dam oldirish maqsadida bolalar bilan raqs san’ati haqida suhbatlashish, fikrlarini 

о‘rganish maqsadga muvofiq bо‘ladi. О‘rgatiladigan raqslardagi harakatlar bolalar 

imkoniyatlariga mos, raqs mavzusi esa ular hayotidagi voqealarga qaratilgan bо‘lishi 

kerak. Masalan, “Qо‘g‘irchoq” raqsi bolalar о‘yinchog‘ining jonlanishi orqali raqsga 

tushish mumkinligi, “Ta’zim” qilishi orqali insonlarga salom berish kerakligi, 

kо‘zlarini pirpiratishi orqali atrof-muhitga munosabat haqida fikr uyg‘otadi. “Shо‘x 

qiz” raqsi esa doirachi bilan bolalarcha bо‘lgan muloqotda quvnoqlik, shо‘xlik, 

chaqqonlik namoyon bо‘ladi.  “Chо‘pon” raqsida esa yosh bolaning mehnat qilish 

jarayoni tasvirlangan. Ushbu raqs mehnatga yо‘naltirilgan bо‘lib, beparvolik oqibatida 

boqib yurgan qо‘ylaridan birini yо‘qotib qо‘ygani, havotirga tushgani, topib olgan 

paytidagi quvonchi, buning natijasida vazifaga ma’suliyat bilan yondoshish kerakligi 

kо‘z oldida namoyon bо‘ladi. Bu kabi raqslar bola ongida raqslar orqali vatanga, 

oilaga, dо‘stlariga mehr-muhabbat uyg‘otish, mehnat qilishga kо‘nikma hosil qiladi. 

Bolalarning ongiga “Biz hech kimdan kam emasmiz, biz ham raqsga tushishni 

uddalaymiz”-degan fikrni singdirish lozim. 

 Xulosa о‘rnida ta’kidlab о‘tish joizki, xalqimizda azaldan yosh bolalarning 

ta’lim-tarbiyasi masalasiga alohida e’tibor qaratilib kelingan. Urf-odat va 

an’analarimiz orqali о‘zbek oilalari ongiga singib ketgan, о‘ziga xos tarbiya vositalari 

mavjud. Ayniqsa, tarbiyaviy ahamiyatga ega raqslar ma’naviy tarbiya masalasida 

о‘zining salmoqli va ahamiyatli о‘rniga ega.  

